
Abstract. Introduction. For the Turkic-Muslim peoples in Russia, the issue of preserving madrasahs 
as the national spirit and stronghold of Islam in the framework of the Jadid reforms was important. 
In this regard, the issue of proposals and ideas began to be raised on the pages of Tatar newspapers 
about the progress of the process of reforming schools and madrasas. Thus, in the course of increasing 
state control over schools in the new method, a "school problem" arises, as a result of which the tool 
for solving this problem was the periodical press. Goals and objectives. The study of the «school 
issue» on the pages of the pre-revolutionary Tatar press, the consideration of issues presented on the 
pages of Tatar newspapers about the process of reforming schools and madrassas in the early 
twentieth century, the determination of the importance of discussions and discussions on the pages of 
the periodical press, a tool to solve the problem that arose in connection with the strengthening of 
state control over schools in a new method for the Muslim community of Russia. The source base of 
the research consisted of materials from the Tatar periodical press and archival documents. Results. 
The unique articles collected by the Tatars from the Koysh newspaper allow us to take a fresh look 
at the problems of reforming Muslim schools, and the consequences have turned into a struggle 
around the loss of the place of the madrasah or its preservation. The article, based on archival 
materials, examined the state of Muslim educational institutions in the post-reform period by the 
authorities, the current situation around them and the purpose of forming a flexible mechanism for its 
modernization and preservation by the Tatar Public under strict control of the Tsarist government. 
Condusions. From here we came to the conclusion that the discussion of the «school problem» on the 
pages of the Tatar press regarding the history of the Turkic-Muslim world in Russia means not only 
to decide the future fate of the madrasah. At the same time, realizing the weak position of the entire 
Turkic-Muslim world at that time, we also note the desire for self-determination on the national side.  

Asian Journal “Steppe Panorama” 2025. 12 (6) 
 

 

 

1564 
 

Keywords: «School problem», jadidism, new method, periodical press, shakirds,                                    
national intelligentsia, education 
For citation: Kupenova G.Y., Smanova A.M. The «school question» in the history of the                               
turkic-muslim peoples of Russia (based on the materials of the pre-revolutionary tatar press) // Asian 
Journal “Steppe Panorama”. 2025. Vol. 12. No. 6. Pp. 1563-1574. (In Kaz.).  
DOI: 10.51943/2710-3994_2025_12_6_1563-1574 
 
РЕСЕЙДЕГІ ТҮРКІ-МҰСЫЛМАН ХАЛЫҚТАРЫ ТАРИХЫНДАҒЫ «МЕКТЕП 
МӘСЕЛЕСІ» (РЕВОЛЮЦИЯҒА ДЕЙІНГІ ТАТАР БАСПАСӨЗІНІҢ ДЕРЕКТЕРІ 
НЕГІЗІНДЕ) 
 
Купенова Гульмира Ыхласовна1, Сманова Айгуль Молдалиевна2* 
 
1Қ. Жұбанов атындағы Ақтөбе өңірлік университеті 
(34-үй, Ә.Молдағұлова көшесі, 030021 Ақтөбе Қазақстан Республикасы) 
Тарих ғылымдарының кандидаты, доцент 
https://orcid.org/0009-0009-1223-9514. E-mail: Gulia_79_79@inbox.ru 
 
2Қазақ қлттық қыздар педагогикалық университеті 
(114-үй, Гоголь көшесі, 050040 Алматы, Қазақстан Республикасы 
Тарих ғылымдарының кандидаты, доцент 
https://orcid.org/0000-0002-8241-9256. E-mail: aigulsmanova@mail.ru 
*Корреспондент автор 
 
© Ш.Ш. Уәлиханов атындағы ТЭИ, 2025 
© Купенова Г.Ы., Сманова А.М., 2025 
 
Аңдатпа. Кіріспе. Ресейдегі түркі-мұсылман халықтары үшін жәдидтік реформалар аясында 
медреселерді исламның ұлттық рухы мен қорғаны ретінде сақтау мәселесі маңызды болды. 
Осыған байланысты татар газеттерінің беттерінде мектептер мен медреселерді реформалау 
барысына қатысты ұсыныстар мен ой-пікірлер туралы мәселе көтеріле бастады. Осылайша, 
жаңа әдістегі мектептерге мемлекеттік бақылаудың күшеюі барысында «мектеп мәселесі» 
туындайды, нәтижесінде бұл мәселені шешудің құралы мерзімді баспасөз болды. Зерттеудің 
мақсаты мен міндеттері. Революцияға дейінгі татар баспасөз беттеріндегі «мектеп 
мәселесін» зерттеу, ХХ ғасырдың басындағы мектептер мен медреселерді реформалау 
үдерісінің барысы туралы татар газеттерінің беттерінде ұсынылған мәселелерді қарастыру, 
Ресейдегі мұсылман жұртшылығы үшін жаңа әдістемедегі мектептерге мемлекеттік 
бақылаудың күшеюіне байланысты туындаған мәселені шешудің құралы мерзімді баспасөз 
беттеріндегі пікірталастар мен талқылаулардың маңыздылығын айқындау. Зерттеудің 
дереккөз базасына татар мерзімді баспасөзінің материалдары мен архив деректері кіреді. 
Нәтижелер. Татарлардың «Қояш» газетінен жинақтаған бірегей мақалалар бізге мұсылман 
мектептерін реформалау мәселелеріне жаңаша көзқараспен қарауға мүмкіндік береді, ондағы 
басты мәселе медресенің орнын жоғалту немесе оны сақтап қалу төңірегіндегі күреске болды. 
Мақалада архив материалдары негізінде билік тарапынан реформадан кейінгі кезеңдегі 
мұсылман оқу орындарының жай-күйін, олардың төңірегіндегі қалыптасқан жағдайды және 
патша үкіметінің қатаң бақылауы жағдайында татар жұртшылығы тарапынан оны жаңғырту 
мен сақтаудың икемді механизмін қалыптастыру мақсаты қарастырылды. Қорытынды. Бұл 
жерден біз Ресейдегі түркі-мұсылман әлемінің тарихына қатысты «мектеп мәселесінің» татар 
баспасөз беттерінде талқылануы тек медресенің болашақ тағдырын шешу дегенді ғана 
білдірмейді деген тұжырымға келдік. Сонымен бірге бүкіл түркі-мұсылман әлемінің сол 
кездегі әлсіз позициясын түсіне отырып, ұлттық жағынан өзін-өзі анықтауға деген ұмтылысын 
да байқаймыз.   

Аннотация. Введение. Для тюрко-мусульманских народов России вопрос сохранения медресе 
как национального духа и оплота ислама в рамках джадидских реформ имел важное значение. 
В связи с этим на страницах татарских газет стал подниматься вопрос о предложениях и идеях 
о ходе процесса реформирования школ и медресе. Таким образом, в ходе усиления 
государственного контроля над школами по новой методике возникает «школьная проблема», 
в результате чего инструментом решения этой проблемы стала периодическая печать. Цели и 
задачи исследования. Изучение «школьного вопроса» на страницах дореволюционной 
татарской прессы, рассмотрение вопросов, представленных на страницах татарских газет о 
ходе процесса реформирования школ и медресе начала ХХ века, определение значимости 
дискуссий и дискуссий на страницах периодической печати, инструмента решения проблемы, 
возникшей в связи с усилением государственного контроля над школами в новой для 
мусульманской общественности России методике. Источниковую базу исследования 
составили материалы татарской периодической печати и архивные данные. Результаты. 
Уникальные статьи, собранные татарской газетой «Кояш», позволяют по-новому взглянуть на 
проблемы реформирования мусульманских школ, главной проблемой в которых была борьба 
вокруг утраты места медресе или его сохранения. В статье на основе архивных материалов 
рассмотрено состояние мусульманских учебных заведений в пореформенный период со 
стороны власти, сложившаяся вокруг них ситуация и цель формирования гибкого механизма 
их модернизации и сохранения татарской общественностью под строгим контролем царского 
правительства. Выводы. Отсюда мы пришли к выводу, что обсуждение «школьного вопроса» 
на страницах татарской прессы, посвященной истории тюрко-мусульманского мира в России, 
имеет целью не только решение дальнейшей судьбы медресе. В то же время, осознавая слабую 
позицию всего тюрко-мусульманского мира в то время, мы отмечаем и стремление к 
самоопределению со стороны национальных меньшинств.  
Ключевые слова: «Школьная проблема», джадидизм, новый метод, периодическая печать, 
шакирды, национальная интеллигенция, просвещение 

Кіріспе 
Революцияға дейінгі (ХІХ ғасырдың екінші жартысы мен ХХ ғасырдың басы) Ресейдегі 

түркі-мұсылман әлемінің тарихында татар-мұсылман буржуазиясының жәдидтік реформалық 
қозғалысы үшін ерекше кезең болды. Әрине, бұл қозғалыстың бастамашысы да, тіпті 
қаржыгерлері де татар ағартушыларының өздері болатын. Жаңа экономикалық жағдайда 
қалыптасқан татар буржуазиясы ХХ ғасырдың басындағы ерекше қоғамдық-саяси 
үдерістердің негізін қалады, олардың мақсаты Ресей қоғамына бірігу барысында ұлттық және 
діни бірегейлікті сақтап қалу болды.  

1905–1907 жылдардағы революция, «Азияның оянуы» кезеңі демократиялық 
бостандықтармен қатар, баспасөз бостандығына да жол ашты, бірақ ол 1907 жылы өз қызметін 
бастаған Баспасөз істері жөніндегі Қазан уақытша комитеті түріндегі цензураны жоя алған 
жоқ. Мұсылман мерзімді баспасөзінің бір ерекшелігі оның оқырмандарына толықтай тәуелді 
болуы еді. Сонымен қатар, кез келген еркіндік цензура ережелерімен шектетіліп отырды, бұл 
басылымдардың мазмұны мен сипатына елеулі із қалдырды. Осыған байланысты                                  
Б.Ю. Хайрутдинов 1905–1907 жылдардағы революциялық оқиғалар тек мұсылман 
басылымдарына ғана мемлекеттік бақылауды күшейтті, кейбір жағдайларда материалдарға 
немесе оларды қысқартылған түрде басып шығаруға тыйым салынды. Дегенмен татар 
баспасөзі жәдидтік реформалар сияқты факторлардың нәтижесінде одан әрі жандана түсті 
деген пікірді алға тартады (Хайрутдинов, 2011: 138). Татар халқының сауаттылығының артуы 
татар баспасөзінің де таралуына айтарлықтай ықпал етті, мұнда оқырмандардың өздері оның 
белсенді тілшілеріне айналды. Барлығында болмаса да, татар газеттерінің беттеріндегі қызу 
талқылаулар мен пікірталастар арқылы оқу-ағарту ісінің дамуы мүмкін болды деп айтуға 
болады. Баспасөздің мұндай ашықтығы сол кездегі «Шуро» (Кеңес), «Вакыт» (Уақыт), 
«Қояш» (Күн), «Йолдыз» (Жұлдыз), «Эль-ислах» (Реформа) және т.б. басылымдардың 
беделділігін арттыра түсті. Сөйтіп жаңа әдістегі мектептер сияқты, газеттер де ірі татар 
саудагерлері мен кәсіпкерлерінен қаржылық қолдауға ие болды. Осыған сәйкес татар 
баспасөзінің негізгі мәселелерінің бірі мектеп пен медресе реформасы, олардың жағдайы және 
оларға қатысты жүргізілген мемлекеттік саясат болды. Революцияға дейінгі кезеңде ең 
алдымен либералдық-буржуазиялық бағыттағы «Йолдыз» (1906–1918, Қазан), «Вакыт»                                      
(1906–1918, Орынбор), «Қояш» (1912–1918, Қазан) сияқты татар газеттерінің маңыздылығы 
зор болды және ұзақ уақыт қызмет етті.  

1905 жылдан бастап мемлекеттік мекемелер арасында өзіндік «егеуқұйрық жарысына» 
айналған жаңа әдістегі мектептер мен медреселердің қызметі қызу пікірталас тудырды. Одан 
кейін медреселердегі шәкірттердің санының күрт азаюы татар молдаларының наразылығына 
дейін де талқыланған «маңызды және өзекті» (ТР ҰА. 969-қ., 1-тізбе, 43-іс, 25-п.) мәселеге 
айналды. Яғни баспа беттерінде медреседен «шәкірттердің қашуының» себебі неде? деген 
өзекті мәселе «күн тәртібіне» қойыла бастады. Нәтижесінде «Қояш» газетінің беттерінде 
медресені ұлтқа өмір сыйлаған «рухани әке» және «шығыс рухының» қайнар көзі ретінде 
сақтау («жоймау») және модернизациялау («жандандыру») қажеттілігі туралы ашық айтылды. 
Татар жұртшылығының пайымдауынша, ұлттық ерекшеліктердің сақталуына ықпал еткен 
және кейінгі кездегі «ұлттық идеялардың» таралуына негіз болған медресе болды. Басқаша 
айтқанда, ХХ ғасырдың басындағы «мектеп мәселесінің» мәні ұлттық мәселеге, Ресей 
мұсылмандарының болашақта өзін-өзі анықтау мәселесіне айналды десе де болады.  

 
Материалдар мен зерттеу әдістері  
1917 жылға дейінгі татар мерзімді басылымдары ағартушылық тарихының 

дереккөздерінің біріне айналды, бұл ХХ ғасырдың басындағы Ресейдің мұсылман 

халықтарына білім беру мәселесінің қандай жағдайда жүргізілгенін анықтауға мүмкіндік 
берді. Әсіресе, жергілікті мұсылмандар үшін татар мерзімді баспасөзінің заңдастырылуы 
(1905 ж.) мұсылман қауымының идеясын ұлттандыру барысында маңызды болды. Татар 
мерзімді баспасөзінің қалыптасу уақыты 1905–1906 жылдардан басталып, ал соңғы кезеңі 
1917–1918 жылдармен аяқталды. 1907–1908 жылдары ұлттық баспасөз ретінде қалыптаса 
отырып, ол мұсылман қауымдастығын біріктіретін факторға айналды және оның мүдделерін 
қорғауға белсенді түрде кірісті. Н.А. Вагаповтың пікірі бойынша, 1905–1906 жылдар – татар 
газет-журналдары шығып, олардың өз бағытын іздеген кезеңі басталды (Вагапов, 2006: 30). 
Татарстан Республикасы Ұлттық архивінде сақталған «Түркі халықтарын зерттеуші лингвист 
және этнограф, Қазан университетінің профессоры Катанов Н.Ф. (1857–1919)» атты                                 
969-қордағы құжаттық жинақтың материалдары осыған куә (ТР ҰА. 969-қ., 1-тізбе, 44-іс,                                     
59-п.). Аталмыш қорда, профессор Н.Ф. Катановтың «Қояш», «Вакыт» және «Йолдыз» сияқты 
татар газеттерінен жинақтаған материалдары бар, ол 1916 ж. 23 қаңтарда «Мектеп, медресе 
және басқа школдар туралы» атты жалпы атаумен топтастырылған. Мақалалар ХХ ғасырдың 
басындағы мектептер мен медреселердің жай-күйі туралы кешенді аналитикалық 
материалдардың бірегей жиынтығын ұсынады. Мақаламызды жазу барысында осы қордағы 
түрлі газеттерден, ең алдымен «Қояш» газетінен жинақталған мақалалар мысалға алынды, 
атап айтқанда: «О наших мектебах и медресе» («Біздің мектептеріміз бен медреселеріміз 
туралы»), «Новые взгляды на школы инородцев» («Бұратаналарға арналған мектептер туралы 
жаңа көзқарастар»), «О наших медресе» («Біздің медреселер туралы»), «Что такое медресе?» 
(«Медресе деген не?»), «Почему шакирды бежали из медресе?» («Шәкірттер медреседен неге 
қашты?») және т.б. Бұл бізге «Қояш» газетінің алаңы «мектеп мәселесін» талқылау бойынша 
белсенді ұстаным қабылдады деген қорытынды жасауға мүмкіндік береді. Газетте білім беру 
мәселелеріне ерекше назар аударылды. «Қояш» ғазеті 1912 жылдан 1918 жылға дейінгі 
аралықта Қазан қаласында жарық көрді. Басылымның жақсы материалдық қамтамасыз 
етілуінің арқасында ол басқа татар газеттеріне қарағанда көптеген түпнұсқа материалдарды 
жарияланды (Айнутдинов, 2017: 64-65). Мәселен, профессор Н.Ф. Катанов топтастырып 
жинаған мақалалардың ішінде газеттің ең белсенді авторлары И. Беккулов пен Г. Гисмати 
сияқты беделді ағартушылардың жазған мақалалары бар.  

Осы мақаламен жұмыс істеу барысында тарихшылдық қағидатына негізделген тарихи 
үдерістерді талдау әдістері қолданылды. Татар мерзімді баспасөзін қалыптастыру процесін 
зерттеу және талқылау бағытын анықтау кезінде салыстыру әдісі қолданылды. Ғасырлар 
тоғысындағы тарихи үдерістің дамуы тарихнамада белгілі кезеңдерден тұратындықтан, 
хронологиялық-тақырыптық қағидаты бұл зерттеуге негіз болды. 

 
Талқылау 
Революцияға дейінгі татар мерзімді басылымдарын зерттеу ұлттық мәдениеттің 

құбылысы ретінде ғана емес, мұсылман тарихнамасы контекстінде Ресейдегі мұсылман түркі 
халықтарының тарихы мен мәдениетімен зерттеу аясымен де өзекті. «Азияның оянуының» 
көрінісі ретінде ол бүкіл Ресей мұсылмандарын біріктіретін біртұтас ақпараттық кеңістік 
ретінде қалыптасып, «халық үнінің» өз сұрақтары мен мәселелерін талқылап, шешетін ашық 
алаңына айналды.  

Баспасөз істері жөніндегі Қазан уақытша комитетінің есептерінің мәліметтері бойынша 
Еділ жағалауы мен Орал өңірлерінің татар мерзімді баспасөзін зерттеу 1910 жылға дейін-ақ 
басталған болатын. Татар мерзімді баспасөзінің мәселелерін әр уақытта Г.Г. Ибрагимов 
(Ибрагимов, 1926), (Ибраһимов, 1927), М.Х. Гайнуллин (Гайнуллин, 1983), Р.У. Амирханов 
(Амирханов, 1988), Айнутдинов Р.А. (Айнутдинов, 2017), (Салихов, 2006), (Ахтямова, 2021) 
және т.б. зерттеушілер қарастырды. Татар ұлттық қозғалысын алғашқы зерттеушілердің бірі 
Г.Г. Ибрагимов (1887–1938) татарлардың қоғамдық ойларын революциялық дүмпу 
жылдарындағы татар саяси ұйымдары мен әлеуметтік топтарының қызметі призмасы арқылы 
зерттеді. Ғалымжан Ибрагимовтың «Шәкірт Зәкидің медреседен қуылуы» атты алғашқы 
мақаласы 1907 жылы «Әл-Ислах» газетінде жарияланған болатын. Мақалада Ибрагимовтың 

өзі сияқты оның кейіпкері де еркін ойлылығы үшін медреседен қуылғандығы басты назарда 
айтылған. Ибрагимовтың еңбектерінде идеал мен шындық арасындағы өткір қайшылықпен 
ерекшеленетін қарқынды идеялық-эстетикалық ізденіс айқын көрінеді. Библиограф-ғалым, 
А.Г. Кудашев (1912–1981) артына мерзімді басылымдардың жалпы сипаттама беретін 
(шығарылған жері, саны, редакторлары, баспагерлері, қызметкерлері, мазмұны, т.б.) кейбірі 
жарияланған, кейбірі қолмен жазылған еңбектер қалдырды. Осылайша, мерзімді 
басылымдардың жалпы сипаттамасын библиограф А.Г. Кудашев берсе, ХХ ғасырдың 
басындағы баспасөздің классификациясын М.Х. Гайнуллин ұсынды. Ал 1970 жылдан бастап 
татар мерзімді баспасөзінің тарихындағы жетекші ірі мамандардың бірі – алғашқы татар 
газеттерінің құрылу тарихын жарыққа шығарған, татар баспасөзінің таралуының 
географиялық локализациясын, оның жалпы сипаттамасын және қазіргі классификациясын 
қамтамасыз еткен Р.У. Амирханов болды. Тарих ғылымдарының докторы Равиль Амирханов 
монографиясында ХХ ғасырдың басындағы татар халқы мен Татарстан тарихының 
ғалымдардың назары мен зерттеу мүдделерінен тыс қалған бірқатар маңызды аспектілері 
қарастырған. Ресей мен оны мекендеген халықтардың ғана емес, сонымен бірге бүкіл әлемдік 
қауымдастықтың дамуындағы бетбұрыс кезеңі болып табылатындығымен маңыздылығы 
көрсетілген. Автор өз зерттеуінде ұлт менталитетіне тікелей әсер етіп, оның дамуының негізгі 
бағыттарын айқындаған ХХ ғасырдың басындағы оқиғалар контексінде татар халқы мен 
татарстанның өміріндегі белгілі бір кезеңнің ерекшеліктеріне тоқталады. 

Соңғы жұмыстардың бірі – ХХ ғасырдың басындағы татар мерзімді баспасөзіндегі 
ұлттық білім мен тәрбие мәселелерінің мазмұнын берген Н.А. Вагаповтың (Вагапов, 2006) 
зерттеуін де ерекше атауға болады. Мерзімді баспасөздердегі оқу-ағарту мәселесіне қатысты 
көзқарастарды анықтап, ХХ ғасырдың басындағы ұлттық мектептердің жай-күйін көрсету 
зерттеушінің басты міндеті болды. Автордың пікірінше, ХХ ғ. басындағы мерзімді 
баспасөздерде оқу мен тәрбие мәселелеріне көп көңіл бөлді. Газеттер мен журналдарда халық 
ағарту ісіндегі түйінді мәселелер мен қиындықтар талқыланып, оларды шешу жолында 
атқарылған жұмыстар, жетістіктер мен сәтсіздіктер жазылды. Революцияға дейінгі соңғы 
онжылдықтағы оқу-ағарту мәселелерінің мерзімді баспасөзде жариялануын зерттеудің 
баспасөз тарихы мен халық ағарту ісін зерттеу үшін маңызы зор.  

Сонымен бірге автор мектеп пен медреселерді реформалау, ұстаздық кадрларды даярлау 
мәселесіне ерекше көңіл бөлді. Н.А. Вагаповтың айтуынша, татар баспасөзі ұлттық білім 
берудің жай-күйіне сыни көзбен қарады, сондықтан оның беттеріндегі мектептер мен 
медреселерді реформалау мәселесі ең басты мәселе болды. Оның мақсаты заман талабына сай 
ұлттық білім беру жүйесін құру болатын.  

Ал Р.Р. Салиховтың еңбегінде ХІХ ғасырдың екінші жартысы мен ХХ ғасырдың 
басындағы Ресейдегі татар буржуазиясының қоғам және билік арасындағы өзара әрекеттесу 
үдерісі көрсетілген «Салихов, 2006). Автор зерттеуінде ХІХ ғасырдың екінші жартысы мен 
ХХ ғасырдың басындағы татар баспасөзі тарихының мәселелерін, «мектеп мәселесіне» 
қоғамның қызығушылығының артуын, Ресей мемлекетіндегі бүкіл түркі-мұсылман әлемінің 
тағдырын анықтаған сол кездегі қоғамдық-саяси үдерістердің бірегейлігі мен күрделілігін 
жан-жақты түсіндіреді. Заманауи гуманитарлық ғылымдардың басты міндеті сол кезеңнің 
объективті тарихи бейнесін қайта құру ғана емес, сонымен бірге ғасырлар тоғысында 
империяның мұсылман үмбетін қамтыған әлеуметтік, мәдени және интеллектуалдық өрлеуді 
«ұғынуға» қабілетті іргелі теориялық тұжырымдамаларды тиянақтау екеніне мән берілген. Ең 
алдымен біз, исламның идеологиялық қорғалуын, дін талаптарына сәйкес қоғамдық 
институттарды қайта құруды қамтамасыз ететін реформалардың «нақты» бастамашылары мен 
қаржыгерлері татар мұсылман буржуазиясы болғанын байқаймыз. Осындай жағдайларды 
ескере отырып, реформалардың логикасы мен сипатын анықтаған татар баспасөзінің 
қоғамдық және саяси өмірдегі белсенділігінің қаншалықты өзекті болғанын да айта кетуіміз 
керек. Осы орайда профессор Р.Р. Салиховтың зерттеу объектісі ХІХ ғасырдың екінші 
жартысы мен ХХ ғасырдың басындағы мұсылман қоғамындағы жетекші күш ретінде Ресей 
империясы құрамындағы татар буржуазиясы болды. 

ХХ ғасырдың басындағы Ресейдегі мұсылман әлемінің рухани мәдениеті айқындалған 
кезең ұлттық дәстүрлердің қайта жаңғыруына ықпал етті. Жаңарған интеллектуалдық әлеуетті 
«жаңаша» білім аясында мұсылман қоғамының рухани-мәдени дамуының оңтайлы үлгілерін 
әзірлеуде «жадидизм» концепциясының пайда болуына түркі болды. Революцияға дейінгі 
қоғамдық қозғалыс жәдидизмнің (араб тілінен аударғанда «жадид» «жаңа» дегенді білдіреді – 
авт.) құндылық идеалдарының ауысуы мен жаңа дүниетанымдық көзқарастардың пайда болу 
үдерісін көрсетеді. Ұлттық-мәдени болмыстың жаңа формаларын іздестіру жолында 
жәдидшілдік динамикалық, жасампаздық, прогрессивті даму құбылысы ретінде бастамашыға 
айналды. 

Соңғы жылдары татар жәдидшiлiгiнiң табиғатын зерттеуге сүбелі үлес қосып, осынау 
қайталанбас жаңару қозғалысына салиқалы баға берген бірқатар іргелі еңбектер пайда болды. 
Мұндай шығармашылық тәжірибе бүгінгі контексте өте өзекті болып қала береді, өйткені 
бүкіл мұсылман әлеміндегі саяси белсенділік артып, оның мазмұны мен салдары айтарлықтай 
қайшылықты пікірталастар төғңрегінде өрбігені да жасырын емес. Осы тұрғыдан алып 
қарағанда Б.Ю. Хайрутдиновтың мақаласында ХХ ғасырдың басындағы татар мерзімді 
басылымдарының мұсылман ауылдық қауымдастықтарында жәдидизм идеясының таралуына 
әсері қарастырылған (Хайрутдинов, 2011). А.В. Ахтямованың (Ахтямова, 2021) зерттеуінде 
1906-1917 жылдардағы Уфадағы татар мерзімді баспасөзінің тарихына шолу жасалады. Автор 
мақаласын революцияға дейінгі Уфа қаласындағы татар баспасөзінің тарихына арнаған. Онда 
губерния астанасында 1906 жылдан бастап 1917 жылғы ақпан төңкерісіне дейін шыққан араб 
тіліндегі татар тіліндегі газет-журналдарға қысқаша шолу жасайды. Атап айтқанда:                               
«Әл-Галәмел ислами» («Мұсылман әлемі») және «Тормыш» («Өмір») сияқты газеттер мен 
«Мәгьлүмате мәхкәмәи шәргыяи Ырынбургия» («Орынбор мұсылмандары діни 
жиналысының жаңалықтары»), «Мәгьлүмате җәдидә» («Жаңа жаңалықтар»), «Уфаның авыл 
көнкүреше журналы» («Уфа ауылшаруашылық ақпараты») атты журналдарында жарияланған 
оқу-ағарту мен жәдидшілдік мәселесіне қатысты маңызды ойларын ортаға салған. Түйіндей 
келгенде, автор жергілікті мұсылман қауымы мен жалпы Ресей мұсылмандары үшін біртұтас 
ақпараттық кеңістіктің қалыптасуын атап өтеді. Татар мерзімді баспасөзінің позициясын 
жандандыру мұсылман қауымындағы жәдидшілдік негіздерінің қалыптасуымен байланысты 
болды. ХІХ ғасырдың аяғы мен ХХ ғасырдың басындағы Орал-Еділ және Қазақстанның 
түркітілдес халықтарының өзара іс-қимылында жәдидшілдіктің идеяларын жүзеге асыру 
мәселелері Г.С. Сұлтанғалиеваның жұмысында зерттеледі (Султангалиева, 2001).  

Жалпы, татар мерзімді баспасөзін, оның сипаттамасын, жіктелуін, жасалу тарихын 
зерттеуге, сондай-ақ жәдидшілдік кезеңіндегі ұлттық тәрбие мәселелерін газет беттерінде 
талқылауға жеткілікті көңіл бөлінді. Бұл мақалада татар газеттеріндегі, ең алдымен «Қояш» 
газетіндегі реформалар кезіндегі «мектеп мәселесі» төңірегіндегі пікірталастарды 
қарастырамыз. Олардың кейінгі тағдыры үкіметтің жаңа әдістемедегі оқу орындарына деген 
ерекше көзқарасымен, патшалық қарым-қатынастың ерекше үлгісін жасау қажеттілігімен, 
жаңа жағдайда ұлттық білім мен мәдениеттің қалыптасуымен байланысты. 

Мұндай зерттеулердің қажеттілігі қоғамдық ойы мен рухани мәдениетінің тарихын 
зерттеу үшін маңызды деп тұжырымдаймыз. Ұлттық тарих контекстінде оның ХХ ғасырдың 
басындағы мемлекеттің ішкі саясатын, әсіресе орыс емес халықтарға қатысты ұлттық саясатын 
зерделеу үшін өте маңызды. Мерзімді баспасөзде халық ағарту ісін көрсетудің тарихи 
тәжірибесін зерделеу қазіргі баспасөз үшін де өзекті болып табылады, өйткені білім беру әлі 
де көптеген қиындықтарға тап болып отыр. 

 
Нәтижелер 
ХХ ғасырдың басында медреселерге деген қоғамдық көзқарас өте жағымсыз болды, 

осыған байланысты архив материалдарында «қазір медреселер мен шәкірттер туралы жақсы 
пікірде болу принципсіздік мінез-құлықтың бір түрі болып саналады. Тақырыптың ең 
жексұрын тұстарын айтуға немесе талқылауға келгенде, медреселер мен шәкірттерді мысалға 
келтірді» (ТР ҰА. 969-қ., 1-тізбе, 43-іс, 24-п.). «Шәкірттік» терминінің келесі жағдайларда 

пайда болғаны соншалықты, біздің оқушылардың бойынан ерекше қасиеттер немесе 
ұлтшылдық байқалғанда, олар үнемі «шәкірттің исі шығып тұр» деп айтыла бастады                                        
(ТР ҰА. 969-қ., 1-тізбе, 43-іс, 25-п.).  

Медресенің кейінгі тағдыры татар жұртшылығы арасында қызу пікірталас тудырды, 
оның бірі «Қояш» газетінде жарияланған «Медресе деген не?» деген мақала болды                                        
(ТР ҰА. 969-қ., 1-тізбе, 44-іс, 1-13-п.). Бұған мақала авторы сол кезде сәнге айналған нәрсемен 
жауап береді: «...оған көпшілік бірауыздан, – медресе – бұл бермеген, бермейтін және 
ешқандай пайда әкелмейтін үй», өйткені «медресе бұл тек пайдасыз, қажет емес «қуыс 
кеуделерді» дайындайтын мекеме», –деп түсіндірілді (ТР ҰА. 969-қ., 1-тізбе, 44-іс, 9-п.).  

Халықтың медресеге деген мұндай көзқарасына не себеп болды, неліктен «шәкірттер бар 
күшімен «шәкірттік әлемін» тастап, саудагер болуды жақсырақ деп танып, соған ұмтылады». 
Осылайша, «медреседе шәкірттер күн сайын азая бастады» (ТР ҰА. 969-қ., 1-тізбе, 43-іс,                             
24-25-п.), демекші, кейіннен бұл мәселенің кеңінен талқыланғаны сонша, тіпті                                          
«татар молдаларының сөзінен бұрын да баспасөзде бірнеше мақалалар жарияланған болатын, 
ал Ибрагим Бикгулов болса бұл «мектеп мәселесін» өте тамаша жариялап отырды»                                    
(Беккулов – авт.).  

Міне, осындай мәселелерден кейін татар газеттерінің беттерінен осынау өзекті мәселені 
шешуге жұртшылықты кеңінен атсалысуға шақырулар шыға бастады: «...мұндай сұрақтар 
жұртшылық алдында кеңінен талқыланып, тез арада жауап алу керекпіз, сондықтан бұл 
мәселеге біздің басшылық пен «ақылды молдалар назар аударуы керек». Бірақ бұл «ең 
жауапты және қиын мәселе» «Қояш» газеті мен басқа да татар газеттерінің беттерінде қанша 
талқыланса да, оған басшылық «біз мүлдем дайын емеспіз, өте таяз суда шомылып жатырмыз» 
деп шешімін таппай әлек болды. «Мектеп мәселесін» күн тәртібіне Троицктің ескі молдалары 
көтерілді деп есептелді, өйткені, олардың сөздері сол кездегі мұсылман қауымына қатты әсер 
етті. Нәтижесінде, «осындай жалпы түрде көтерілген бұл мәселе кейінірек Троицк мугаллим 
имахдумдары (мұғалім имамдары – авт.) басшылары арасындағы жеке кикілжіңге айналды», 
яғни «бастамасы жоқ құбыжықтай» ауада ілініп тұрды (ТР ҰА. 969-қ., 1-тізбе, 43-іс, 5-п.).  

Татар жұртшылығының арасындағы мұндай белсенділіктің себебі олардың пікірінше, 
мұсылман мектептерін жабу және татар мұғалімдерінің қызметіне тыйым салудың негізсіз 
таралуы болды. 1905 жылғы оқиғалардан кейін мектептер мен медреселер әртүрлі мемлекеттік 
ведомстволар тарапынан жүйелі түрде әртүрлі тексерулерге ұшырап, мәліметтер жинақтала 
бастады. Ағартушылық министрлігі де, жандармерия да мектептер мен медреселер туралы 
үнемі бақылап, қадағалап, ақпарат жинауын татар жұртшылығы қысым көрсету деп бағалады. 
Бұл мәселе «Қояш» газетінің № 641 санында: «...біздің ұлттық мектептеріміздің қуғын-
сүргіннің жағдайында өмір сүруі соңғы кездері қатты жүйке күйзелісіне түсті», – деп атап 
өтілді (ТР ҰА. 969-қ., 1-тізбе, 43-іс, 1-п.).  

XIX ғасырдың соңынан бастап белгілі болғандай, жәдидшілік идеялары ескі 
кадимистерді жаңа мектептерге айналдыруда өз көрінісін тапты, оқу бағдарламаларына ақиқат 
негіздері мен ғылыми пәндер енгізілді. Жәдидшілдік орталықтары ірі татар өнеркәсіпшілері 
мен саудагерлері тарапынан қаржыландырылып отырды, мәселен, Орынбордағы «Құсайния» 
(1891 ж.) медресесін ағайынды Ахмет (1837-1906), Ғани (1839-1902) және Махмұт (1939-1910) 
Құсаиновтардың қаржылай қолдауымен ашылды, Уфада 1887 жылдың қазанынан 1918 жылға 
дейін жұмыс істеген «Усмания» (Ғұсмания – авт.) медресесі Ахун Хайрулла Ғұсмановтың 
(1846–1907) қаржылық қолдауымен ашылып, сол кісінің құрметіне аталды. Орынбор 
губерниясының Троицк қаласындағы (қазіргі Челябі облысы) «Расулия» (1883) медресесі 
белгілі дін қайраткері Зайнулла Расулев пен көпес Сейфулла Ғаббасовтың қаржылық 
қолдауымен салынған. Бастапқыда «Расулия» медресесі конфессиялық мектеп болды және 
оның оқу бағдарламасы негізінен теологиялық пәндерге бағытталған. Зайнулла сол кездегі 
исламдық діни мектепте кең таралған схоластикаға қарсы болып, жәдидшілдікті ұстанады. 
Татарлар мен басқа да түркі халықтарына арналған Уфа қаласындағы «Ғалия» (1906) 
медресесі, негізін қалаушы және 1918 жылға дейін меңгерушісі Зияитдин Камалетдинов (Зия 
Камали) болды. Әрине, бұл мемлекеттік мекемелер тарапынан олардың қызметіне 



Asian Journal “Steppe Panorama” 2025. 12 (6) 
 

 

 

1571 
 

қызығушылық тудырды, дегенмен «мектептер мен медреселер ресми түрде ешбір ведомствоға 
бағынбаған, «...қалай болды, солай өмір сүрді...» (ТР ҰА. 969-қ., 1-тізбе, 43-іс, 1-п.). Барған 
сайын жиілеп бара жатқан тексерулердің мақсатын түсінген жұртшылық «мемлекет өзіне 
бағынышты адамдардың мектеп-медреселері туралы білуі керек» болғандықтан, мектептердің 
болашақта мемлекеттен қаржы алуына негіз болатындай ресми мәртебе алады деп үміттенді.  

1904 жылы А.С. Будилович комиссиясының қорытындылары негізінде «шетелдік» білім 
беру мәселесі күн тәртібіне қойылып, 1905 жылы өткен «Шығыс бұратаналарын оқыту 
жөніндегі арнайы кеңесінде» үкіметтің мектеп пен медреселерге деген көзқарасы түпкілікті 
шешілді. Мемлекеттік органдардың салғырттығы, шешім қабылдауға қабілетсіздігі, 
енжарлығы белсенділіктің артуына жол берді.  

Бақылау әр түрлі ведомстволар тарапынан ғана емес, сонымен қатар әртүрлі мақсаттарға 
ие болды, олардың негізінде шенеуніктердің айыптаулары, күдіктері мен қорқыныштары орын 
алды. Нәтижесінде көптеген мектептер мен медреселер жабылды. Айта кетерлігі, мектептерді 
тексеру барысында ведомство қызметкерлері бірінші кезекте шетелде білім алған ұстаздар мен 
олардың сабақ беру әдістемесіне қызығушылық танытты. Сот орындаушысының сапарынан 
кейін Пермь губерниясының мектептері жабылды. Дәл осы оқиғалардан кейін татар 
газеттерінің беттерінде «мектеп мәселесі» көтерілді. 

Кейбір мектептерде бір жыл ішінде бақылау мен тексеріс бес-алты рет жүргізілгені атап 
өтілді. Жиналған ақпарат әдеттегідей болды, мәселен, мұғалімдердің әлеуметтік құрамына, 
сабақ кестесіне, оқытылатын оқушылар санына, оқу бағдарламасының мазмұнына, зайырлы 
пәндерді енгізуге, сонымен бірге, әрине, мектепті қаржыландыру көзіне қатысты болды. Жаңа 
әдіспен қатар ескі әдістегі мектептер мен медреселер де жұмыс істеді. Мектептердің 
жабылуынан қорыққан молдалар жаңа әдіс-тәсілдерді енгізуді жасырып, ескі әдіс ретінде 
медреселер туралы мәлімет берген жағдайлар да кездескен болатын. Осы жайттарды естіген 
жұртшылық молдаларды «шындықты жасырмау керектігін», «осылайша жауап бермеу 
керектігін» ескертіп, керісінше «байқап, істің мәніне үңілуге» шақырды. Осылайша, мектептер 
мен медреселерді реформалау ХХ ғасырдың басындағы татар қауымы алдында тұрған өзекті 
мәселелердің бірі болды. Татар газеттерінің беттерінде олардың жағдайына және оған қатысты 
жүргізілген мемлекеттік саясатқа сыни баға берілді. Мектептер мен медреселерді реформалау, 
оқулықтар мәселесі және татар мектептері үшін педагогикалық кадрларды дайындау 
мәселелері қызу пікірталас тудырды. Татар біліміне қатысты мемлекеттік органдардың әрбір 
қадамы жарияланып тұрды, сол арқылы қоғамдық пікір қалыптасты. Бұл баспасөз беттерінде 
«мектеп мәселесінің» мазмұны ретінде ұсынылды. 1905 жылғы «Шығыс бұратаналарына білім 
беру жөніндегі арнайы кеңестің» нәтижесі 1906 жылы енгізілді, ол «Ресейдің шығыс және 
оңтүстік-шығыс бөлігінде тұратын бұратаналарға арналған бастауыш мектептер туралы 
ережелер» деп аталды. Көп ұзамай ол татарлардың наразылығына байланысты кенеттен 
тоқтатылды, олар оны кейіннен бес томдықты құрайтын наразылық жеделхаттарын үйіп-төгіп 
тастады (Бурдина, 2023: 128-131). 1911 жылы Мәскеуде өткен халықтық білім беру жөніндегі 
алғашқы жалпыземства съезі де осы жағдайды толық шеше алған жоқ. 

Бұл кезде татар баспасөзінде «маңызды себептерге байланысты туындаған мектеп 
мәселесі» деп аталатын бүкіл талқылаулар жүріп жатты, оның бірі мектептер мен 
медреселерде халық есебінен орыс сыныптарын енгізу болды. Ең өзекті мәселе ерікті 
қайырымдылық негізінде өмір сүрген, сондықтан мемлекеттік бақылауға алынбаған жаңа 
әдістемедегі (жәдидтік) мектептердің құқықтық мәртебесін анықтау болды. Баспасөз 
беттерінде оларды заңдастыру туралы ұсыныстар да болды, мысалы жас заңгер Кәміл Кәрімов 
«Вакт» газетінің №1756 санындағы мақаласында жеке оқу орындарына қатысты жаңа 
ережелерді оларға қатысты қолдануды ұсынды, өйткені мектептер мен медреселер және онда 
оқытылатын ғылымдардың арқасында теологиялық мектеп болудан қалды деп жазды. Оның 
мектеп пен медреселерді осылайша заңдастыру туралы ұсынысы қажетті және маңызды деп 
саналды, бірақ олар медреселердің теологиялық мектеп мәртебесін жоғалтуымен келіспеді. 
Сондықтан әрине, олар ғылыми пәндер бағдарламасы енгізілгеннен кейін Медреселер тек 
рухани болудан қатынын мойындаған болатын. Бірақ бұл жағдайда олар мешіттердің 



Asian Journal “Steppe Panorama” 2025. 12 (6) 
 

 

 

1572 
 

қамқорлығынан айырылуы мүмкін болды. Егер олар заңдастырылса және жеке деп танылса, 
онда мектептердің басқа түрлері мен тұрпаты пайда болады деп түсінді (ТР ҰА. 969-қ., 1-тізбе, 
43-іс, 11-п.).  

Дегенмен татар жұртшылығы мектеп пен медреселерді жеке оқу орындары қатарына 
жатқызу туралы жаңа ережеге қарсы шықты. Олардың басты себебі, бұлар ең алдымен 
молдалар дайындайтын рухани оқу орындары болу керек болды. Осыған байланысты орыс тілі 
мұғалімдерін дайындайтын медреселер мен «мұғалімдер үйін» діни оқу орындары санатынан 
шығару ұсынылды. Осылайша, мұғалімдерді даярлау мәселесін шешу және «оларды жеке оқу 
орындары туралы жаңа заңға енгізу қажет болады». Олардың ойынша, мектептер де, 
медреселер де молдалар дайындап, рухани білім беретін, тіпті көмекші пәндер ретінде ғылыми 
пәндер енгізілсе де, өздерінің рухани мәртебесінен айырылмауы керек болды.  

Сонымен бірге жұртшылық білімнің маңыздылығын түсіне бастады, бірақ олар үшін                                 
«не үйрететіні және қалай оқытатыны маңызды емес еді, олар үшін тек бір нәрсе ғана маңызды, 
тек білім алу». Халық арасында орыс біліміне деген тартымдылық, оқуға дайындық және білім 
берудің болашағын түсіну байқалды. Сөйтіп, «орыс біліміне деген тартылыс» орыс тілінің 
«көптеген үлкен татар ауылдарында» міндетті пән ретінде енгізілуіне себеп болды. Ал барлық 
«мектеп жасындағы ауыл балалар оны толықтырып» отырды. Әр жерде әр мектеп пен 
медреседе орыс сыныбы ашылып, «кеше ғана мектеп пен медреседе оқитын балалар енді орыс 
тілін үйрену үшін школдарға барады». Шәкірттердің «осы уақытқа дейін материалдық 
қажеттіліктермен, оқушылар санының азаюымен қандай да бір түрде күресіп келген» 
теологиялық мектептер мен медреселерге деген қызығушылығының жоғалуына не себеп 
болды, одан да нашар жағдай туды, олардың өмір сүру мерзімі аяқталуға жақын қалды. Осы 
орайда мектептер мен медреселерді қаржыландыру және мемлекеттік мектеп желісіне қосу 
шартымен медреселерде орыс сыныптарын енгізуге келісім түрінде оларды сақтап қалу үшін 
үкіметпен ынтымақтасуға ниет білдірілді, ол туралы баспа беттерінде «...бұл жағдайда біздің 
қажеттіліктеріміз және онымен бірге орыс азаматтығын нығайту жүзеге асырылады». Кәсіптік 
білім беруді енгізу қажеттігі туралы, өйткені түлектерге «ауыл шаруашылығы, омарта 
шаруашылығы және басқа да қажетті пәндер туралы ақпарат беру керек, содан кейін олар 
халықтық рухани және ұлттық істерде халыққа көшбасшы, басқа істерде үлгі болуы керек», - 
деп жазыла бастады (ТР ҰА. 969-қ., 1-тізбе, 43-іс, 6-п.).  

Жаңа әдіс мектептері заманға сәйкес келмеді, өйткені «өмір айтарлықтай алға жылжыды, 
бірақ медреселер артта қалды». «Олар қаншалықты ұйымшыл болып көрінсе де, өмір талабына 
жауап бере алмайды» және «шәкірттер медреселерге жаңа ғылымдардың енгізілуін күткен 
жоқ». Бұл «медреседегі шәкірлердің аздығы мен олардың медреседен қашуының» себебі 
болып, татар баспасөзі үшін «қиын әрі өткір» мәселеге айналды (ТР ҰА. 969-қ., 1-тізбе,                                   
43-іс, 5-п.). Сонымен «шәкірттердің медреселерден қашу себебін мугаллимдер мен 
махдумдардан емес, бұл медреселердің өмір талабын жеткілікті түрде қанағаттандыра 
алмауынан іздеу керек» болды (ТР ҰА. 969-қ., 1-тізбе, 43-іс, 9-п.). Белгілі бір мақсатқа ие 
болмай, белгілі бір әлеуметтік жағдайы жоқ түлектер шығарып жатыр, «Бұл адамдар өмірге 
еніп, өмірдің бір мүшесіне айналғанда, олар қандай болмақ? Олар не үшін жарамды? Бұл 
сұрақтар әлі де жауапсыз қалады», - деп жалғасты мақалалар мәтіні (ТР ҰА. 969-қ., 1-тізбе,                                           
43-іс, 9-п.). Мектептер практикалық білім беруі керек, оқыту бағдарламаларына жаңа 
ғылымдарды енгізуге деген үміт өмірде практикалық қолдануға, яғни «материалдық 
қамтамасыз етуге» мүмкіндік бермеді. Медреселерде білім алу тек молдалар немесе 
мұғалімдер дайындаумен шектелді, бұл олардың барлығына жұмысқа орналасу мүмкіндігін 
азайтты. Шешім жолы медреселерді мамандандыру немесе «бөлімдерге бөліп, ондағы 
шәкірттерге кейіннен қандай адам болуға дайындалып жатқанын алдын ала хабардар етіп, 
медреселерімізді осы жаңа мақсатқа сай үнемі реформалап отыру» ұсынылды.  

Жалпы, татар мерзімді баспасөзін, оның сипаттамасын, жіктелуін, жасалу тарихын 
зерттеуге, сондай-ақ жәдидшілдік кезеңіндегі ұлттық тәрбие мәселелерін газет беттерінде 
талқылауға жеткілікті көңіл бөлінді. Бұл мақалада татар газеттерінің, негізінен, «Қояш» 
газетінің білім реформасы кезіндегі беттеріндегі «мектеп мәселесінің» талқылануының 

мазмұнын қарастырдық. Олардың одан әрі тағдыры үкіметтің жаңа әдістемедегі оқу 
орындарына деген ерекше көзқарасының қалыптасуымен, бір жағынан, патшалық режиммен 
өзара әрекеттестіктің ерекше үлгісін құру қажеттілігімен, екіншіден, жаңа жағдайда ұлттық 
білім мен мәдениеттің қалыптасуымен байланысты болды. 

 
Қорытынды 
Медресені исламның ұлттық рухы мен қорғаны ретінде сақтау мәселесі ХХ ғасырдың 

басында татар қауымы үшін маңызды мәселеге айналды. Осы «мектеп мәселесін» шешудің 
негізгі құралы мерзімді баспасөз болды, оның беттерінде пікірталастар жүріп, үкіметтік 
ведомстволарға назар аударылып, ал осы істі қолдау туралы халыққа үндеулер жарияланып 
отырды. Н.Ф. Катановтың бірегей мақалалар жинағы, ең алдымен, татарлардың «Қояш» 
газетінен шыққан мақалалары бізге мұсылман мектептерін реформалау мәселелеріне тың 
көзқараспен қарауға мүмкіндік берді, соның нәтижесінде медреселердің орнын жоғалтып, оны 
сақтап қалу үшін күрес жүргізілді.  

Заман талабынасай сол кездегі жағдайға байланысты түркі-мұсылман әлемі бір жағынан 
үкіметтік биліктің қысымымен, екінші жағынан жаңа экономикалық нақты қалыптасқан 
жағдайдан шығудың жолын іздеді. Атап айтқанда, «мектеп мәселесінде» ең бастысы – 
мемлекеттің бақылауында емес жаңа әдістемедегі мектептердің құқықтық мәртебесін 
анықтау, мектептерге кәсіптік мамандандыруды енгізу туралы шешім. Жалпы, қалыптасқан 
жағдайды ескере отырып, медреселер мен мектептерде орыс сыныптарын енгізу мәселесімен 
келіскен жұртшылық оларды билік органдарына толық қаржыландыруды және осыған 
байланысты министрліктің бақылауына алуды ұсынды. Дегенмен, «мектеп мәселесі» 
медресенің болашақ тағдырын шешуге арналған жай ғана мәселе емес еді. Онда түркі-
мұсылман әлемінің сол кездегі дамудың әлсіз деңгейін түсіну барысында ұлттық өзін-өзі 
анықтауға деген ұмтылысы көрініс тапты. Татар жұртшылығының осындай белсенді 
ұстанымының факторларының бірі 1905 жылғы төңкерістік жалпы үдерісі, цензура 
жағдайында бұл күресті осы қиын жағдайларда жүргізуге тырысқан татар газеттерінің пайда 
болған кезі деп қорытындылаймыз. 

